
dalem sangsara, karna doa njang rendah ini boekan pakenja aken goena hal itoe, hanja tjoema boleh aken mendoaken kaslametannja negeri, kami ada doa „Taij sing hoet hoat sam tjong” namanja, kaloek pake ini doa baroe bisa melintasken aloes-aloes dalem Neraka siksa'än, malahan bisa moehoenken ampoen dari dosanja, djoega boleh terpake aken mintaken oemoer pandjang, selamanja tida bisa mati, dan badannja bisa mengilang di sembarang tempat.”

Marika selagi bitjara, toekang pendjaga doepa di itoe tempat soembajangan, tida taoe apa djawanja ija sigra pigi melapor pada Keizer, katanja: „ada 2 Padri plantjongan dateng dari lain tempat, sekoenjoeng koenjoeng mendeketin di panggoengan soetji, lantas bikin brenti Padri-Padri njang selagi membatja doa, dan omong kosong segala bitjara njang tida karoean, harep Toewankoe boleh priksa!”

Keizer ada djadi goesar denger laporan itoe, laloe prentah lekas tangkep, Poenggawa-Poenggawa dan Pendjaga lantas sama bergerak, djalanken itoe prentah, sebentar sadja 2 Padri goedik itoe soeda tertangkep, dengen tida melawan, marika terbawak di blakang panggoeng, di mana Keizer ada, aken tetapi ija tida sedikit keliatan takoet, tida sekali ada mengendahin pada Keizer, membri hormat poen tida, ija tinggal berdiri sadja sembari menanjak:

